
BANK ISLAM DAN PAAB JALIN KERJASAMA TAWAR
PROGRAM PEMBIAYAAN PATUH SYARIAH

Sasar pembiayaan bernilai RM100 juta untuk kontraktor PAAB pada 2026

KUALA LUMPUR, Khamis, [6 November 2025]: Bank Islam Malaysia Berhad (Bank Islam)
telah menandatangani Memorandum Persefahaman (MoU) dengan Pengurusan Aset Air
Berhad (PAAB), menandakan satu pencapaian penting dalam komitmennya terhadap

perbankan berasaskan matlamat serta menyokong agenda reformasi sektor air negara.

Kerjasama ini bertujuan untuk memperluas akses kepada kemudahan pembiayaan dan
penyelesaian perbankan yang direka khas untuk kontraktor PAAB bagi membolehkan mereka
melaksanakan kontrak yang diterima dengan lebih cekap serta memacu potensi pertumbuhan
perniagaan mereka. Inisiatif ini jelas mencerminkan nilai-nilai teras Bank Islam dan tumpuan

strategik terhadap prinsip Alam Sekitar, Sosial dan Tadbir Urus (ESG).

Di bawah Rancangan Malaysia Ke-13 (RMK13), Malaysia menyasarkan untuk menurunkan
kadar Air Tidak Terhasil (Non-Revenue Water, NRW) negara kepada sekitar 28% menjelang
tahun 2030. Usaha itu selaras dengan matlamat lebih luas yang meliputi pembaharuan
infrastruktur, pendigitalan serta peningkatan kecekapan utiliti air. Setakat tahun 2023, purata
kadar NRW kebangsaan bagi Semenanjung Malaysia dan Labuan adalah sekitar 37.1%,

sekali gus menggambarkan keperluan mendesak agenda ini.

MoU ini menyokong aspirasi tersebut dengan memudahkan pembiayaan dan pelaksanaan
projek berkaitan aset air yang dapat mempercepatkan pengurangan NRW serta membantu
menjayakan inisiatif-inisiatif berkaitan air lain di bawah RMK13 dan Bajet 2026 seperti
pelaburan infrastruktur mampan, peningkatan kebolehpercayaan perkhidmatan dan

pembiayaan yang sejajar dengan prinsip ESG.

Ketua Pegawai Perniagaan Kumpulan — Perbankan Institusi Bank Islam, Sharifah Sarah Syed
Mohamed Tahir berkata, “Pemeteraian MoU ini mencerminkan komitmen strategik Bank Islam
dalam menyokong keutamaan ESG negara, di samping membuka peluang pertumbuhan yang
signifikan dalam sektor air. Dengan sasaran pembiayaan berjumlah RM100 juta untuk
kontraktor PAAB pada tahun 2026, kami bersedia memainkan peranan penting dalam

menyokong agenda pembiayaan pembangunan mampan.”

“Selain pembiayaan, kerjasama ini memberikan pelanggan akses kepada modal kerja yang
lebih cepat dan boleh dipercayai melalui pengesahan kontrak secara langsung dan

mekanisme penyerahan pembayaran oleh PAAB. la juga meningkatkan ketelusan,

memperkemas proses dan menyokong penyelesaian projek tepat pada masanya dengan
memastikan aliran dana yang cekap di seluruh rantaian bekalan. Ini mencerminkan komitmen
kami dalam membantu pelanggan menyampai dan menyumbang kepada pembangunan

infrastruktur dengan yakin,” tambah Sharifah Sarah.

Pemeteraian MoU tersebut telah disempurnakan oleh Ketua Pegawai Eksekutif Kumpulan
Bank Islam, Dato’ Mohd Muazzam Mohamed dan Ketua Pegawai Eksekutif PAAB, Ir. Zulkiflee
Omar. Turut hadir, Yang Berhormat Tuan Haji Akmal Nasrullah Mohd Nasir, Timbalan Menteri
Peralihan Tenaga dan Transformasi Air Malaysia; Ketua Pegawai Kewangan PAAB, Zaleha
Abdul Hamid serta Ketua Pegawai Perniagaan Kumpulan — Perbankan Institusi Bank Islam,
Sharifah Sarah Syed Mohamed Tahir.

"Kami percaya MoU ini menunjukkan pendekatan inovatif PAAB dalam menyokong
pembangunan vendor dengan mengukuhkan kemampanan perniagaan mereka. la
membolehkan kami merapatkan jurang kewangan yang dihadapi mereka melalui penyediaan
skim pembiayaan sesuai yang membantu mengekalkan kestabilan aliran tunai serta
memastikan projek dilaksanakan dengan lancar dan memenuhi tempoh yang ditetapkan,"
kata Ir. Zulkiflee Omar, Ketua Pegawai Eksekutif PAAB.

Maklumat lanjut mengenai program ini boleh didapati di laman sesawang korporat Bank Islam

melalui pautan Procurement & Contract Financing — Bank Islam Malaysia Berhad atau di

cawangan Bank Islam berhampiran di seluruh negara.

Mengenai Bank Islam Malaysia Berhad

Bank Islam adalah institusi perbankan Islam pertama di Malaysia yang disenaraikan di Papan Utama, Bursa Malaysia Berhad.
Ditubuhkan pada bulan Julai 1983, Bank Islam mempunyai lebih 100 cawangan dan lebih 900 terminal layan diri di seluruh negara.
Sebagai institusi perbankan Islam lengkap dan tulen, Bank Islam menyediakan penyelesaian perbankan runcit dan kewangan korporat
yang mematuhi undang-undang dan prinsip Syariah dengan ketat. Bank Islam komited terhadap kemakmuran lestari dan nilai-nilai
ESG dan merupakan peserta rasmi Rangkaian Kompak Global Pertubuhan Bangsa-Bangsa Bersatu Malaysia dan Brunei. Anak-anak
syarikat utama Kumpulan Bank Islam, BIMB Investment dan BIMB Securities menawarkan pelbagai perkhidmatan kewangan Islam,
termasuk pelaburan dan pembrokeran saham. Untuk maklumat lanjut mengenai produk dan perkhidmatan kumpulan Bank Islam,
layari www.bankislam.com.

Sila e-mel ke Hubungan Media Kumpulan Bank Islam di media@bankislam.com.my untuk mendapatkan maklumat tambahan.

Mengenai Pengurusan Aset Air Berhad

PAAB ditubuhkan pada tahun 2006 melalui Akta Industri Perkhidmatan Air 2006 bagi membantu Kerajaan Persekutuan dalam
merealisasikan Pelan Penstrukturan Semula Industri Perkhidmatan Air Negara dengan kadar pembiayaan yang kompetetif.

Untuk maklumat lanjut atau sebarang pertanyaan, sila hubungi Jabatan Komunikasi Korporat di commsdept@paab.my

